
QISHLOQ JOYLARIDA AHOLI TURMUSH FAROVONLIGINI YAXSHILASH  

VA BANDLIGINI TA’MINLASH YO’LLARI  (BUXORO VILOYATI MISOLIDA) 
 

DJURAYEVA RUXSORA NEMATILLOYEVNA 
Buxoro davlat universiteti, 

Iqtisodiyot kafedrasi o‘qituvchisi 
E-mail: ruxsoradjurayeva3070@gmail.com 

 
Annotatsiya. Maqolada Buxoro viloyati misolida qishloq joylarida aholi turmush farovonligini 
yaxshilash va bandligini ta’minlashning ustuvor yo‘nalishlari tadqiq etilgan. Tadqiqotning maqsadi 
qishloq aholisining bandlik va daromad manbalarini shakllantirish holatini baholash hamda aholi 
farovonligini oshirishga xizmat qiluvchi samarali yo‘nalishlarni aniqlashdan iborat. Tadqiqotda 
statistik-iqtisodiy, dinamik va qiyosiy tahlil hamda tizimli yondashuv usullaridan foydalanilgan. Tahlil 
jarayonida qishloq hududlarida barqaror bandlikni ta’minlash va aholi daromadlarini oshirishga 
ta’sir etuvchi asosiy omillar o‘rganilib, kichik biznes va oilaviy tadbirkorlikni rivojlantirish, xizmatlar 
sohasini kengaytirish, kasbiy ko‘nikmalarni mehnat bozori talablariga moslashtirish hamda yangi 
daromad manbalarini shakllantirish bo‘yicha takliflar ishlab chiqilgan. 
Kalit so‘zlar: qishloq hududlari, aholi farovonligi, bandlik, aholi daromadlari, mehnat bozori, kichik 
biznes, oilaviy tadbirkorlik, xizmatlar sohasi, Buxoro viloyati. 
 
Аннотация. В данной статье на примере Бухарской области рассматриваются ключевые 
направления повышения благосостояния сельского населения и обеспечения занятости. 
Исследование направлено на оценку текущего состояния занятости и формирования доходов 
среди сельского населения и выявление эффективных мер по повышению их уровня жизни. В 
исследовании использовались статистико-экономический, динамический и сравнительный 
методы анализа, а также системный подход. В исследовании рассматриваются основные 
факторы, влияющие на устойчивую занятость и рост доходов в сельской местности, и 
предлагаются меры по развитию малого бизнеса и семейного предпринимательства, 
расширению сферы услуг, адаптации профессиональных навыков к требованиям рынка труда 
и созданию новых источников дохода для сельского населения. 
Ключевые слова: сельская местность, благосостояние населения, занятость, доходы 
населения, рынок труда, малый бизнес, семейное предпринимательство, сфера услуг, 
Бухарская область. 
 

Abstract. This article examines the key directions for improving the welfare of the rural population 
and ensuring employment using the Bukhara region as a case study. The study aims to assess the 
current state of employment and income generation among the rural population and to identify 
effective measures for improving their living standards. Statistical-economic, dynamic and 
comparative analysis methods, as well as a systematic approach, were employed in the research. The 
study examines the main factors affecting sustainable employment and income growth in rural areas 
and proposes measures to develop small businesses and family entrepreneurship, expand the service 
sector, align professional skills with labor market requirements, and create new sources of income 
for the rural population. 
Keywords: rural areas, population welfare, employment, household income, labor market, small 
business, family entrepreneurship, service sector, Bukhara region. 

 
KIRISH 
Bugungi kunda qishloq joylarida aholi turmush farovonligini yaxshilash, 

barqaror bandlikni ta’minlash va daromad manbalarini kengaytirish hududlarni 
ijtimoiy-iqtisodiy rivojlantirishning muhim yo‘nalishlaridan biri hisoblanadi. 
Qishloq aholisining munosib turmush darajasini ta’minlash nafaqat mavjud ish 

mailto:ruxsoradjurayeva3070@gmail.com

o‘rinlarini ko‘paytirish, balki mehnat resurslaridan samarali foydalanish, 
tadbirkorlik faoliyatini rivojlantirish, xizmatlar sohasini kengaytirish hamda aholi 
daromadlarining barqaror manbalarini shakllantirish bilan bevosita bog‘liq. 

O‘zbekistonda so‘nggi yillarda aholi bandligini ta’minlash, kambag‘allikni 
qisqartirish, oilaviy tadbirkorlik va kichik biznesni qo‘llab-quvvatlash, kasb-
hunarga o‘qitish hamda hududlarda yangi daromad manbalarini yaratishga 
qaratilgan tizimli chora-tadbirlar amalga oshirilmoqda. Ayniqsa, qishloq joylarida 
mavjud mehnat resurslaridan samarali foydalanish, aholini daromadli mehnat 
faoliyatiga jalb etish va mahalliy iqtisodiy imkoniyatlardan kelib chiqib yangi ish 
o‘rinlarini yaratish hududiy rivojlanish siyosatining muhim vazifalaridan biri 
bo‘lib qolmoqda. 

Buxoro viloyatining qishloq hududlarida qishloq xo‘jaligi bilan bir qatorda 
sanoat, xizmat ko‘rsatish, hunarmandchilik, oilaviy tadbirkorlik va boshqa 
faoliyat turlarini rivojlantirish uchun muayyan imkoniyatlar mavjud. Shu bilan 
birga, qishloq aholisining barqaror bandligini ta’minlash, daromad manbalarini 
diversifikatsiya qilish, mehnat bozorida talab qilinadigan kasbiy ko‘nikmalarni 
rivojlantirish va hududlar iqtisodiy salohiyatidan samarali foydalanish bilan 
bog‘liq masalalar mazkur yo‘nalishda ilmiy-amaliy tadqiqotlar olib borish 
zaruratini yuzaga keltiradi. 

Tadqiqotning maqsadi. Buxoro viloyati misolida qishloq joylarida aholi 
turmush farovonligi va bandligining mavjud holatini tahlil qilish hamda ularni 
yaxshilash bo‘yicha ilmiy asoslangan taklif va tavsiyalar ishlab chiqishdan iborat. 

Tadqiqot obyekti. Buxoro viloyatining qishloq hududlarida yashovchi aholi 
va ularning bandlik jarayonlari. 

Tadqiqot predmeti. Qishloq joylarida aholi turmush farovonligini yaxshilash, 
bandligini ta’minlash va daromad manbalarini kengaytirish bilan bog‘liq ijtimoiy-
iqtisodiy munosabatlar. 

 
ADABIYOTLAR TAHLILI   
Qishloq joylarida aholi turmush farovonligini yaxshilash va bandligini 

ta’minlash masalalari iqtisodiy adabiyotlarda aholi daromadlari, mehnat 
resurslaridan samarali foydalanish, kambag‘allikni qisqartirish, tadbirkorlikni 
rivojlantirish va yangi ish o‘rinlarini yaratish bilan o‘zaro bog‘liq holda 
o‘rganiladi. Aholining barqaror daromad manbalariga ega bo‘lishi va iqtisodiy 
faolligining oshishi turmush darajasini yaxshilashning muhim shartlaridan biri 
hisoblanadi. 

Buxoro viloyatida aholi turmush darajasi va farovonligini oshirish omillarini 
o‘rgangan tadqiqotlarda kambag‘allikni qisqartirish, tadbirkorlikni rivojlantirish 
va aholini iqtisodiy qo‘llab-quvvatlash mexanizmlarining ahamiyatiga alohida 
e’tibor qaratilgan[20]. Hududning aholi va mehnat resurslari bo‘yicha olib 
borilgan tadqiqotlarda esa bandlik tendensiyalari, mehnat resurslaridan 
foydalanishdagi mavjud muammolar hamda istiqboldagi imkoniyatlar tahlil 
qilingan.  

So‘nggi tadqiqotlarda kichik biznes rivojlanishi bilan aholi farovonligi 
o‘rtasidagi bog‘liqlikka ham alohida e’tibor berilmoqda. Xususan, Buxoro 
viloyatining 11 ta tumani bo‘yicha 2019–2024-yillar ma’lumotlari asosida amalga 
oshirilgan tadqiqotda kichik biznes subyektlari sonining ko‘payishi, bandlik 
darajasining oshishi va aholi jon boshiga daromadlarning o‘sishi kambag‘allik 
darajasining pasayishi bilan statistik jihatdan bog‘liqligi aniqlangan[1].  

Tahlil qilingan tadqiqotlarda aholi farovonligi, kambag‘allik, mehnat 
resurslari va kichik biznesning hududiy rivojlanishga ta’siri keng yoritilgan. Biroq 
Buxoro viloyatining aynan qishloq joylarida aholi bandligi, daromad manbalari va 
turmush farovonligini oshirish imkoniyatlarini o‘zaro bog‘liqlikda baholash 
hamda hududlarning iqtisodiy xususiyatlaridan kelib chiqib amaliy yo‘nalishlarni 
belgilash masalasi kompleks yondashuvni talab qiladi. Mazkur jihat ushbu 
tadqiqotning ilmiy yo‘nalishini belgilaydi[2]. 

 
TADQIQOT METODOLOGIYASI 
Tadqiqotda Buxoro viloyati qishloq joylarida aholi turmush farovonligi va 

bandligining mavjud holatini baholash uchun statistik-iqtisodiy tahlil, dinamik 
tahlil, qiyosiy tahlil va tizimli yondashuv metodlaridan foydalanildi. Tadqiqotning 
axborot bazasini O‘zbekiston Respublikasi Milliy statistika qo‘mitasining rasmiy 
statistik ma’lumotlari hamda mavzuga oid ilmiy tadqiqotlar tashkil etdi. 

 
TAHLIL VA NATIJALAR 
Buxoro viloyatining qishloq joylarida aholi turmush farovonligini yaxshilash, 

eng avvalo, barqaror bandlikni ta’minlash va daromad manbalarini kengaytirish 
bilan uzviy bog‘liq. Qishloq aholisining bandligi an’anaviy ravishda qishloq 
xo‘jaligi bilan chambarchas bog‘langan bo‘lsa-da, zamonaviy sharoitda bandlikni 
faqat mazkur tarmoq hisobidan ta’minlash yetarli emas. Shu sababli hududlarda 
kichik biznes, oilaviy tadbirkorlik, hunarmandchilik, qayta ishlash va xizmat 
ko‘rsatish faoliyatini kengaytirish qishloq aholisining daromad manbalarini 
diversifikatsiya qilishning muhim yo‘nalishi hisoblanadi. 

Qishloq joylarida bandlikni oshirishda yangi ish o‘rinlarini yaratish bilan bir 
qatorda, mavjud mehnat resurslarining kasbiy salohiyatini mehnat bozori 
talablariga moslashtirish ham muhim ahamiyatga ega. Ayniqsa, yoshlar va xotin-
qizlarni kasb-hunarga o‘qitish, tadbirkorlik ko‘nikmalarini rivojlantirish hamda 
ularning iqtisodiy faoliyat bilan shug‘ullanish imkoniyatlarini kengaytirish aholi 
daromadlarining barqaror o‘sishiga xizmat qiladi. Bunda har bir hududning 
mavjud iqtisodiy resurslari va ixtisoslashuv imkoniyatlarini hisobga olish talab 
etiladi. 

Aholi turmush farovonligini baholashda faqat bandlik darajasining o‘zi 
yetarli ko‘rsatkich hisoblanmaydi. Bandlikning barqarorligi, mehnatdan 
olinadigan daromad, aholi jon boshiga daromadlarning o‘sishi hamda daromad 
manbalarining diversifikatsiyasi ham muhim ahamiyat kasb etadi. Shu jihatdan 
qishloq hududlarida yuqori qo‘shilgan qiymat yaratuvchi faoliyat turlarini 

rivojlantirish, qishloq xo‘jaligi mahsulotlarini qayta ishlash va xizmatlar sohasini 
kengaytirish bandlikning iqtisodiy samaradorligini oshirish imkonini beradi. 

Buxoro viloyatining qishloq joylarida aholi farovonligi va bandligini 
yaxshilashda hududiy imkoniyatlardan kelib chiqqan holda kichik biznes va 
oilaviy tadbirkorlikni qo‘llab-quvvatlash, kasbiy tayyorgarlik tizimini mehnat 
bozori bilan uyg‘unlashtirish, xizmatlar va qayta ishlash sohalarida yangi ish 
o‘rinlarini yaratish hamda aholi daromad manbalarini diversifikatsiya qilish 
ustuvor ahamiyatga ega. Ushbu yo‘nalishlarning o‘zaro uyg‘un amalga oshirilishi 
qishloq aholisining iqtisodiy faolligini oshirish va turmush farovonligini 
yaxshilashga xizmat qiladi. 

O‘tkazilgan tahlillar Buxoro viloyatida aholi turmush farovonligini 
tavsiflovchi asosiy iqtisodiy ko‘rsatkichlardan biri bo‘lgan aholi jon boshiga 
umumiy daromadlar hajmida ijobiy o‘sish tendensiyasi mavjudligini ko‘rsatadi. 
Aholi daromadlarining oshishi iste’mol imkoniyatlarini kengaytirish, turmush 
darajasini yaxshilash va iqtisodiy faollikni rag‘batlantirishda muhim ahamiyat 
kasb etadi. Shu sababli Buxoro viloyatida aholi farovonligining o‘zgarishini 
baholashda 2020–2025-yillardagi aholi jon boshiga umumiy daromadlar 
dinamikasi tahlil qilindi. 

1-jadval 
Buxoro viloyatida aholi jon boshiga umumiy daromadlar  

dinamikasi, 2020–2025-yillar 
Yillar Aholi jon boshiga umumiy daromad, ming so‘m O‘sish sur’ati, % 
2020 15 755,4 111,3 
2021 19 420,7 123,3 
2022 22 848,0 117,6 
2023 25 341,6 110,9 
2024 29 918,8 118,1 
2025 35 176,2 117,6 

 
Manba: O‘zbekiston Respublikasi Milliy statistika qo‘mitasi ma’lumotlari asosida muallif tomonidan tuzilgan. 

 

1-jadval ma’lumotlaridan ko‘rinadiki, Buxoro viloyatida aholi jon boshiga 
umumiy daromadlar 2020-yildagi 15 755,4 ming so‘mdan 2025-yilda 35 176,2 
ming so‘mga yetgan. Natijada mazkur ko‘rsatkich besh yil davomida qariyb 2,23 
baravarga oshgan. Eng yuqori yillik nominal o‘sish sur’ati 2021-yilda kuzatilib, 
123,3 foizni tashkil etgan. 2025-yilda esa aholi jon boshiga umumiy daromad 
2024-yilga nisbatan 17,6 foizga oshgan. 

Shu bilan birga, nominal daromadlarning oshishini aholi real farovonligining 
o‘zgarishi bilan aynan tenglashtirish maqsadga muvofiq emas. Narxlar 
o‘zgarishini hisobga oluvchi real daromad ko‘rsatkichi bo‘yicha ham Buxoro 
viloyatida o‘sish kuzatilgan: aholi jon boshiga real umumiy daromad 2020-yildagi 
13 870,4 ming so‘mdan 2025-yilda 32 322,2 ming so‘mga yetgan[3].  

Bu holat hududda aholi daromadlarini oshirish bo‘yicha ijobiy tendensiya 
mavjudligini ko‘rsatadi, biroq qishloq joylarida turmush farovonligini yanada 
yaxshilash barqaror bandlikni kengaytirish va daromad manbalarini 
diversifikatsiya qilish bilan bevosita bog‘liq[4]. 

Qishloq joylarida aholi farovonligini oshirishda mehnat resurslarining 
iqtisodiy faolligi va ularni samarali band qilish alohida ahamiyatga ega. Shu 
nuqtayi nazardan Buxoro viloyatining qishloq joylarida iqtisodiy faol aholi 
sonining o‘zgarishi tahlil qilindi. 

2-jadval 
Buxoro viloyatining qishloq joylarida iqtisodiy faol aholi soni  

dinamikasi, 2020–2025-yillar 
Yillar Iqtisodiy faol aholi, ming kishi Oldingi yilga nisbatan o‘zgarish, ming kishi 
2020 544,2 – 
2021 543,8 −0,4 
2022 549,8 +6,0 
2023 553,4 +3,6 
2024 539,5 −13,9 
2025 558,5 +19,0 

 

Manba: O‘zbekiston Respublikasi Milliy statistika qo‘mitasi ma’lumotlari asosida muallif tomonidan tuzilgan. 
2-jadval ma’lumotlariga ko‘ra, Buxoro viloyatining qishloq joylarida iqtisodiy 

faol aholi soni 2020-yildagi 544,2 ming kishidan 2025-yilda 558,5 ming kishiga 
yetgan. Umuman olganda, tahlil qilinayotgan davrda mazkur ko‘rsatkich  
14,3 ming kishiga yoki qariyb 2,6 foizga oshgan. Shu bilan birga, yillar bo‘yicha 
dinamika bir tekis kechmagan: 2024-yilda iqtisodiy faol aholi soni 539,5 ming 
kishigacha kamaygan bo‘lsa, 2025-yilda 558,5 ming kishiga yetib, oldingi yilga 
nisbatan 19 ming kishiga ko‘paygan. 

Mazkur holat qishloq hududlarida mehnat bozoriga kirib kelayotgan aholini 
barqaror va daromadli ish o‘rinlari bilan ta’minlash masalasining dolzarbligini 
ko‘rsatadi. Bunda faqat qishloq xo‘jaligida bandlikni kengaytirish emas, balki 
qayta ishlash sanoati, xizmat ko‘rsatish, kichik biznes va oilaviy tadbirkorlik 
orqali bandlik tarkibini diversifikatsiya qilish muhim hisoblanadi. Buxoro 
viloyatida qishloq, o‘rmon va baliq xo‘jaligida bandlar sonining 2020-yildagi 
250,3 ming kishidan 2025-yilda 184,3 ming kishiga kamaygani ham boshqa 
iqtisodiy faoliyat yo‘nalishlarida yangi ish o‘rinlarini kengaytirish zaruratini 
kuchaytiradi[6]. 

Shuningdek, kichik tadbirkorlikning bandlikni ta’minlashdagi o‘rni yuqori 
bo‘lib qolmoqda. Buxoro viloyatida kichik tadbirkorlik subyektlarida band 
bo‘lganlar soni 2020-yilda 590,5 ming kishini tashkil etgan bo‘lsa, 2025-yilda 
629,5 ming kishiga yetgan. Ushbu tendensiyalar qishloq hududlarida kichik 
biznes, oilaviy tadbirkorlik, xizmatlar va qayta ishlash faoliyatini rivojlantirish 
aholi bandligi va daromad manbalarini kengaytirishning muhim yo‘nalishlaridan 
biri ekanligini ko‘rsatadi. 

 
XULOSA 
Xulosa qilib aytganda, qishloq joylarida aholi turmush farovonligini 

yaxshilash va bandligini ta’minlash hududlarning barqaror ijtimoiy-iqtisodiy 
rivojlanishining muhim shartlaridan biri hisoblanadi. Buxoro viloyati bo‘yicha 
amalga oshirilgan tahlillar aholi jon boshiga umumiy daromadlarning o‘sishi bilan 
bir qatorda, qishloq hududlarida iqtisodiy faol aholini barqaror va daromadli ish 

o‘rinlari bilan ta’minlash masalasi dolzarbligicha qolayotganini ko‘rsatadi. 
Qishloq xo‘jaligida bandlik tarkibining o‘zgarishi esa qishloq joylarida iqtisodiy 
faoliyat turlarini diversifikatsiya qilish va qishloq xo‘jaligidan tashqari bandlik 
imkoniyatlarini kengaytirishni talab etadi. 

Buxoro viloyatining qishloq hududlarida aholi farovonligini yanada 
yaxshilash uchun kichik biznes va oilaviy tadbirkorlikni rivojlantirish, qishloq 
xo‘jaligi mahsulotlarini qayta ishlashni kengaytirish, xizmat ko‘rsatish sohasida 
yangi ish o‘rinlarini yaratish hamda kasb-hunarga o‘qitish tizimini hududiy 
mehnat bozori ehtiyojlari bilan uyg‘unlashtirish maqsadga muvofiq. Ayniqsa, 
yoshlar va xotin-qizlarning iqtisodiy faolligini qo‘llab-quvvatlash, zamonaviy 
kasbiy va tadbirkorlik ko‘nikmalarini rivojlantirish hamda aholi uchun barqaror 
daromad manbalarini shakllantirish muhim ahamiyat kasb etadi. Mazkur 
yo‘nalishlarning kompleks amalga oshirilishi qishloq aholisining bandligini 
oshirish, daromad manbalarini diversifikatsiya qilish va uzoq muddatda turmush 
farovonligini yaxshilashga xizmat qiladi. 

